
কৃষ্ণ ধনঞ্জয় অশ্বথামা যুধিষ্ঠিৰ।

দেখিলোহোঁ ময়ো ৰাজা প্ৰসাদে ঋষিৰ॥

সেহি বেলা ধৃষ্টদ্যুম্ন পাঞ্চাল কুমাৰে।

কাটিলা দ্ৰোণৰ শিৰ খাণ্ডাব প্ৰহাৰে॥



পাছে খাণ্ডা খান পাক ফুৰাই আকাশত।

কৰিলেক ঘোৰ সিংহ নাদ আনন্দত॥

ৰথ হন্তে গুৰু দ্ৰোণ ভূমিত পৰিল।

হেন দেখি তযু সেনা সমস্তে ডৰিল॥



ধৰ্ম্মক এৰিয়া সংহাৰিলা শক্ৰ ৰণে।

পৰম আনন্দ লভিলন্ত পাণ্ডুগণে॥

অনন্তৰে আগ বাঢ়ি বীৰ বৃকোদৰে।

পাঞ্চালক আলিঙ্গন কৰিলা সাদৰে॥



মুখ চাই পাছে হেন বুলিলা বচন।

পুনৰপি তোমাক কৰিবো আলিঙ্গন॥

ত্ৰূৰকৰ্ম্মা কৰ্ণক দ্বৈৰথ সমৰত।

আমাৰ সোদৰে সংহাৰিবে সিকালত॥



এহি বুলি আনন্দে ৰহিলা ভীম তথা।

শুনা নৃপবৰ আত পৰে পাছ কথা॥

বাসৱৰ পৰাজয় পৰিল ভাস্কৰ।

মেৰুত পতনে যেন শুখাই সাগৰ॥



সেহিমতে ভৈল গুৰু দ্ৰোণৰ মৰণ।

দেখি দুৰ্য্যোধন ভৈলা সজল নয়ন॥

তোমাৰ পুত্ৰক আসি বেৰিল তুৰিত।

কাম্পয় শৰীৰ হুয়া ধূলায়ে আবৃত॥



তেসম্বে সহিতে পাছে ৰাজা দুৰ্য্যোধন।

পলাই গৈল দশো দিশ কৰি নিৰিক্ষণ॥

ক্ষুধায়ে তৃষায়ে ৰৌদ্ৰে শৰৰ প্ৰহাৰে।

ভৈল আশকত ধৈৰ্য্য গুচিল সবাৰে॥

